
				Gwirwyd y dudalen hon


Na chrwydra, Gwen, y morlan maith,
Pob deigryn ofer yw;

Nis gwyr dy gariad alar chwaith,
Na gwae dy fynwes friw;

Uwch gwely'r heli nid oes cwyn

A ddeffry gwsg y Morwr mwyn.


Dwg gysur clau, ryw ddydd a ddaw,
Y geilw'r udgorn ef,

O eigion mor heb boen na braw,
Caiff uno eur-blaid nef.

Dos at yr Iôn, taer weddi dwyn,

Cei eto gwrdd â'r Morwr mwyn.
GWENFFRWD







YR HEN AMSER GYNT PAN OEDD BESS YN TEYRNASU.





Ton—The happy Days of Queen Bess






Os oes yma rai o hil yr hen Gymry,

Yn hoffi'r hen iaith, ac hefyd glywed canu;

Hyfryd i ni feddwl am yr amser aeth heibio,

Pan oedd y byd yn dda, a'r bobl heb rwystro.




BYRDWN.




O! faint o gyfnewid
Yn awr sydd yn Nghymru,
Er yr amser gynt
Pan oedd Bess yn teyrnasu.


Nid oedd yr amser hyny fawr o eisiau arian,

Pawb yn byw yn enwog, ar ei dir ei hunan;

Croesawu cerddorion y byddid wythnosau,

Rhai i ganu hâf, a'r lleill i ganu gwyliau.

O faint o gyfnewid, &c.

